
INFRATUZILMA VA BOZOR INFRATUZILMASI 
TUSHUNCHALARINING NAZARIY TAVSIFI

G‘aniyev Botir Baxtiyorovich
Namangan muhandislik-qurilish instituti, 

Iqtisodiyot kafedrasi mustaqil tadqiqotchisi

Annotatsiya: Maqola infratuzilma va bozor infratuzilmasi tushunchalarining yoritilishiga bag‘ishlangan bo‘lib, ushbu 
atamalarning nazariy tavsifi keltirilgan. Ularni rivojlantirish jarayonlari yoritilgan. Mavzuga doir muammolar o‘rganilgan va 
ularning yechimlariga oid fikrlar bildirilgan.

Kalit soʻzlar: infratuzilma, bozor infratuzilmasi, korxonalar, obyektlar.

Abstract: the article is devoted to the coverage of the concepts of infrastructure and market infrastructures, a theoretical 
description of these terms is presented. Their processes in their development are illuminated. Problems with the topic are 
studied and opinions on their solutions are given. 

Key words: infrastructure, market infrastructure, enterprises, facilities.

Аннотация: статья посвящена освещению понятий инфраструктура и рыночные инфраструктуры с теоретическим 
описанием этих терминов. Их процессы в развитии освещены. Были изучены проблемы по теме и даны мнения 
о решениях.

Ключевые слова: инфраструктура, рыночная инфраструктура, предприятия, объекты.

K I R I S H
Bozor iqtisodiyoti sharoitida samarali iqtisodiy faoliyatni tashkil etish va uning uzluksiz ishlashini 

ta’minlashda infratuzilmaning o‘rni beqiyosdir. Ayniqsa, bozor infratuzilmasi – ya’ni tovar, xizmat, mehnat, 
kapital va boshqa resurslar aylanishini ta’minlovchi institutlar, vositalar va mexanizmlar majmuasi – zamonaviy 
iqtisodiy taraqqiyotning muhim tayanchlaridan biri sifatida qaralmoqda. Infratuzilma tushunchasi keng ma’noga 
ega bo‘lib, u nafaqat iqtisodiy faoliyat uchun zarur bo‘lgan moddiy-texnik sharoitlarni, balki axborot, tashkiliy va 
institutsional muhitni ham qamrab oladi.

Bozor infratuzilmasi esa, aynan iqtisodiy subyektlar o‘rtasidagi muomalalar va aloqalarning mexanizmini 
tashkil etuvchi institutlar tizimidir. Ular orqali mahsulotlar harakati, narxlarning shakllanishi, axborot oqimining 
tartibga solinishi, shartnoma munosabatlari, moliyaviy xizmatlar va nazorat tizimlari amalga oshiriladi. Shu 
sababli, bozor infratuzilmasini oddiy texnik yoki logistika tizimi deb emas, balki iqtisodiyotni harakatlantiruvchi 
institutsional asos sifatida talqin etish lozim.

Ushbu maqolada infratuzilma va bozor infratuzilmasi tushunchalarining nazariy asoslari tahlil qilinadi, ularning 
o‘zaro farqlari, iqtisodiy jarayonlardagi roli va zamonaviy sharoitda qanday shakllarda namoyon bo‘layotgani 
yoritib beriladi. Shuningdek, O‘zbekiston misolida bozor infratuzilmasining rivojlanish tendensiyalari, mavjud 
muammolar va ularni bartaraf etish bo‘yicha takliflar keltiriladi. Mazkur tahlillar infratuzilmaviy islohotlarning 
ilmiy asoslarini chuqurroq anglashga va ularni takomillashtirishga yo‘naltirilgan ilmiy-uslubiy yondashuvni 
shakllantirishga xizmat qiladi.

M A V Z U G A  O I D  A D A B I Y O T L A R  S H A R H I
Bozor infratuzilmasi va umumiy infratuzilma kategoriyalarining nazariy asoslarini shakllantirishda bir 

qator nufuzli iqtisodchilar va ilmiy maktablarning ishlari alohida ahamiyat kasb etadi. Jumladan, infratuzilma 
tushunchasi dastlab G. Myrdal tomonidan iqtisodiy rivojlanishning asosiy omillaridan biri sifatida ko‘rib chiqilgan 
bo‘lib, u infratuzilmani iqtisodiy o‘sish uchun zarur bo‘lgan umumiy shart-sharoitlar majmuasi deb talqin etgan. 
Keyinchalik bu yondashuvni S. Kuznets o‘z tadqiqotlarida rivojlantirgan va infratuzilmani iqtisodiy jarayonlarga 
xizmat qiluvchi institutlar, kommunikatsiyalar va logistika tizimlari bilan bog‘lagan.

Bozor infratuzilmasining institutsional xususiyatlariga doir muhim nazariy qarashlar D. North tomonidan 
ilgari surilgan. U bozor infratuzilmasini iqtisodiy almashinuvlarning tranzaksion xarajatlarini kamaytiruvchi 
institutsional muhit sifatida baholaydi. North fikricha, samarali bozor infratuzilmasi mavjud bo‘lmagan sharoitda 
bozor iqtisodiyoti to‘laqonli ishlay olmaydi, chunki iqtisodiy agentlar o‘rtasidagi ishonch, axborot shaffofligi va 
huquqiy kafolatlar bo‘lmaydi.

Milliy iqtisodiyotlar misolida olib borilgan empirik tadqiqotlar ham ushbu nazariy asoslarni mustahkamlab 
beradi. Masalan, J. Stiglitz infratuzilmaviy investitsiyalarning bozor barqarorligiga ta’siri haqida fikr yuritgan 
va infratuzilmasiz barqaror talab va taklif tizimini shakllantirish qiyinligini ta’kidlagan. U, shuningdek, axborot 
infratuzilmasining va moliyaviy vositachilik tizimlarining muhimligini qayd etadi.

O‘zbekistonda bozor infratuzilmasining shakllanishi va rivojlanish jarayonlari haqida M. Xolbo‘yev, A. 
To‘laganov va X. Karimov kabi olimlar ilmiy maqolalarida tahliliy yondashuvlar bildirgan. Ularning tadqiqotlarida, 
ayniqsa, moliyaviy institutlar, mehnat bozori, savdo tarmoqlari va axborot-kommunikatsiya vositalarining bozor 
infratuzilmasidagi roli chuqur yoritilgan. Xususan, A. To‘laganov mamlakatda moliyaviy infratuzilma orqali kredit 
resurslariga kirish imkoniyatining kengaytirilishi tadbirkorlikni rivojlantirishga xizmat qilishini ko‘rsatib bergan.

Shuningdek, xalqaro tashkilotlar, xususan Jahon banki va Xalqaro valyuta jamg‘armasi tomonidan 
tayyorlangan tahliliy hisobotlar bozor infratuzilmasi tarkibiy qismlarining samaradorligini baholashda 
qo‘llanilmoqda. Ular turli mamlakatlar infratuzilmasining raqobatbardoshlikka, sarmoya oqimlariga va ishlab 
chiqarish samaradorligiga ta’sirini ko‘rsatib bergan.

T A D Q I Q O T  M E T O D O L O G I YA S I
Mazkur tadqiqotda infratuzilma va bozor infratuzilmasi tushunchalariga oid nazariy manbalar, ilmiy 

maqolalar va xalqaro tashkilotlarning analitik hisobotlari tahlil qilindi. Ma’lumotlar kontent-tahlil va taqqoslash 
usullari orqali chuqur o‘rganilib, infratuzilma turlarining iqtisodiy funksiyalari va bozor muvozanatiga ta’siri 
nazariy jihatdan tahlil qilindi.

T A H L I L  V A  N A T I J A L A R
Milliy iqtisodiyotning rivojlanishi ijtimoiy yo‘naltirilgan bozor munosabatlariga asoslanganligi sababli, unga 

xos infratuzilmani rivojlantirish zarur hisoblanadi. Infratuzilma – bu jamiyatdagi kundalik hayot va iqtisodiy 
faoliyatni ta’minlovchi asosiy tuzilmalar majmuasidir. U biznes, mintaqa yoki mamlakatning asosiy jismoniy 
tizimlari sifatida qaraladi va ko‘pincha jamoat tovarlari yoki sanoat jarayonlarini amalga oshirish uchun zarur 
bo‘lgan tizimlarni o‘z ichiga oladi. Infratuzilmaga transport tizimlari va jamoat transporti, aloqa tarmoqlari, 
kanalizatsiya, elektr energiyasi va suv ta’minoti tizimlari, telekommunikatsiya tarmoqlari, ta’lim hamda sog‘liqni 
saqlash tizimlari kiradi. Bu kabi obyektlarni ijtimoiy infratuzilma obyektlari tarkibiga kiritish mumkin.

Umuman olganda, inson hayoti va faoliyatida unga xizmat qiluvchi ijtimoiy infratuzilma obyektlarining 
mavjudligi zarurdir. Hozirgi davrda bunday infratuzilmasiz yashash nihoyatda qiyin. Inson atrofidagi shart-
sharoitlarni yaratish va yaxshilash nuqtayi nazaridan bunday muhit infratuzilma tarkibidagi obyektlarning xizmati 
va faoliyati orqali ta’minlanadi. Masalan, inson bugungi hayotida zarur infratuzilmasiz yashay olmaydi. Eng 
zarur infratuzilma – bu ijtimoiy infratuzilmadir, chunki inson atrofidagi muhit aynan shu obyektlarning faoliyati 
orqali shakllanadi.

Shunday qilib, infratuzilma (infrastructure) – bu iqtisodiyot va jamiyatning samarali faoliyat yuritishini 
ta’minlaydigan yordamchi tarmoqlar va tizimlar majmuasidir. U, asosan, ishlab chiqarish va ijtimoiy sohalarga 
xizmat qiladigan obyektlardan iborat bo‘ladi. Infratuzilma obyektlariga ishlab chiqarish infratuzilmasi va ijtimoiy 
infratuzilma tarkibidagi obyektlar kiradi (1-rasm).

1-rasm. Infratuzilma va uni ikkiga bo‘linishi

Bundan tashqari, bozor iqtisodiyoti sharoitida turli mulk shakllariga taalluqli korxonalar faoliyat yuritmoqda. 
Ushbu korxonalarning barchasi muayyan tarmoq tarkibida bo‘lib, ularga xizmat ko‘rsatuvchi bozorga xos 
infratuzilmaviy muhitni shakllantirish zarur bo‘ladi. Boshqacha aytganda, infratuzilmaviy korxonalar faolligini 
oshirish talab etiladi. Chunki har qanday bozor sub’yektiga xizmat ko‘rsatish muhim vazifalardan biri hisoblanadi.

Bozor sub’yektlariga xizmat ko‘rsatadigan infratuzilma bozor infratuzilmasi deb yuritiladi va unga biznes 
faoliyatida ishtirok etadigan barcha obyektlar kiradi. Masalan, bank tizimi, soliq organlari, bojxona tizimi, erkin 
iqtisodiy zonalar, konsalting kompaniyalari, sug‘urta tizimi, audit tashkilotlari, auksionlar, yarmarkalar, birjalar 
hamda yirik, o‘rta va kichik biznes korxonalari kabi obyektlar ushbu infratuzilmaga daxldordir (2-rasm).

2-rasm. Bozor infratuzilmasining tasniflanishi1  

Demak, bozor infratuzilmasi (market infrastructure) – bu tovar, xizmat, kapital, mehnat va boshqa bozorlar 
faoliyatini tashkil etish hamda ularning samarali ishlashini ta’minlaydigan institutlar, qoidalar va texnik vositalar 
majmuasidir. Bozor infratuzilmasi obyektlariga moliyaviy institutlar, axborot xizmatlari, savdo tarmoqlari, mehnat 
bozori institutlari, huquqiy va nazorat tuzilmalari kiradi.

Shunday qilib, bir tomondan inson faoliyati, ikkinchi tomondan esa bozor sub’yektlarining iqtisodiy faoliyati 
uchun xizmat ko‘rsatuvchi infratuzilmalarni rivojlantirish bugungi kunda dolzarb vazifalardan biri hisoblanadi.

Ho‘sh, infratuzilma bilan bozor infratuzilmasi o‘rtasidagi farq nimada? Infratuzilma deganda, insonning 
kundalik hayot faoliyatida ishtirok etadigan barcha xizmat ko‘rsatuvchi obyektlar tushuniladi. Hozirgi davrda 
insonning yashashi, oziqlanishi, ta’lim olishi, dunyoqarashini kengaytirishi, sog‘lig‘ini saqlashi va o‘zini 
rivojlantirishi uchun zarur shart-sharoitlar yaratilgan bo‘lishi kerak. Bu shart-sharoitlar ijtimoiy infratuzilma 
tarkibiga kiruvchi birinchi darajali obyektlar faoliyati orqali ta’minlanadi. Jumladan, transport, elektr energiyasi, 
suv, gaz ta’minoti, ta’lim va sog‘liqni saqlash tizimlari, madaniy hordiq obyektlari ijtimoiy infratuzilmaning muhim 
tarkibiy qismlaridir.

Bozor infratuzilmasiga esa, yuqorida qayd etilganidek, bozor sub’yektlarining iqtisodiy faoliyatiga xizmat 
qiluvchi obyektlar kiradi. Biznes jarayonlarini tashkil etishda ishtirok etuvchi barcha obyektlar bozor infratuzilmasi 
tarkibiga kiritiladi. Bozor iqtisodiyotida tovar-pul munosabatlariga asoslangan faoliyatlarda raqobat asosida 
ishtirok etuvchi barcha tuzilmalarni bozor infratuzilmasi doirasida baholash mumkin.

Bugungi kunda ijtimoiy infratuzilma bozor infratuzilmasiga nisbatan nisbatan rivojlanganroq ko‘rinadi. Ayni 
paytda esa bozor infratuzilmasini rivojlantirishda muammolar ko‘proq uchramoqda. Chunki bozor sub’yektlari, 
ayniqsa kichik biznes vakillarining faoliyati kutilgan natijalarni bermayotgani kuzatilmoqda. Davlat tomonidan 
kichik biznesni tartibga solish borasida chora-tadbirlar ko‘rilayotgan bo‘lsada, amaliyotda ularning faoliyatida 
qator to‘siqlar mavjud.

Xususan, kredit resurslarining cheklanganligi, sug‘urta tizimining to‘laqonli ishlamasligi, soliq yig‘imlarida 
aniqlik yetishmasligi kabi muammolar yuqoridagi fikrlarni tasdiqlaydi. Shuningdek, davlat tomonidan bozor 
sub’yektlarini, xususan kichik biznes va tadbirkorlik sub’yektlarini tartibga solishga doir qabul qilingan maqsadli 
dasturlarda infratuzilmalarni tejamkor va yashil energiyaga yo‘naltirishga doir amaliy natijalar yetarli emas. 
Qayta tiklanuvchi energiya manbalariga investitsiyalar yetarli darajada kiritilmayapti, mavjud loyihalarning 
asosiy qismini hali ham gaz va neft sohalari tashkil etmoqda.

Shunga qaramay, ayni paytda respublika va mahalliy boshqaruv organlari tomonidan bozor infratuzilmasini 
rivojlantirishga qaratilgan chora-tadbirlar bosqichma-bosqich amalga oshirilmoqda. Jumladan, tuman miqyosida 
mavjud infratuzilmaviy muammolarni bartaraf etish ustuvor yo‘nalish sifatida belgilangan.

1	  Муаллиф ишланмаси.

Xulosa qilib aytganda, infratuzilma va bozor infratuzilmasi atamalarining mazmun-mohiyati bir-biridan 
farqlanadi. Bugungi kunda bu tushunchalarning yagona va aniq shakllantirilgan ta’rifi mavjud emas. Ammo 
yuqoridagi yondashuvlardan kelib chiqib, infratuzilma tushunchasini quyidagicha aniqlash mumkin:

Infratuzilma – bu muayyan jamiyatning ijtimoiy-iqtisodiy rivojlanishi va aholi farovonligini ta’minlashga xizmat 
qiluvchi turli tarmoqdagi obyektlar yig‘indisidir. Qisqacha aytganda, infratuzilma – bu jamiyat va iqtisodiyotni 
qo‘llab-quvvatlovchi umumiy xizmat ko‘rsatuvchi tarmoqlar majmuasidir.

Bozor infratuzilmasi – bu bozor munosabatlari sharoitida biznes sub’yektlari (umuman olganda, bozor 
ishtirokchilari) faoliyatini ta’minlovchi institutlar, mexanizmlar va texnik tuzilmalar majmuasidir.

Yuqoridagi fikr va mulohazalardan ko‘rinib turibdiki, infratuzilma va bozor infratuzilmasini kompleks 
rivojlantirish, milliy iqtisodiyotda o‘sish tendensiyalarini ta’minlash, ishlab chiqarish va xizmatlar ko‘rsatishda 
yuqori samaradorlikka erishish, umuman olganda, iqtisodiy aylanish tezligini oshirishda muhim ahamiyat kasb 
etadi.

O‘zbekiston iqtisodiyotida makroiqtisodiy barqarorlikka erishish uchun yetarli infratuzilma va bozor 
infratuzilmasi salohiyati mavjud. Xorijiy tajribani hisobga olgan holda, hududlardagi infratuzilma obyektlarini 
rivojlantirishda ularning texnik-iqtisodiy xususiyatlarini chuqur o‘rganish, moliyaviy resurslardan samarali 
foydalanish mexanizmlarini yaratish dolzarb vazifalardan biri bo‘lib qolmoqda.

X U L O S A  V A  T A K L I F L A R
O‘zbekiston sharoitida infratuzilma va bozor infratuzilmasi tushunchalarini nazariy jihatdan chuqur anglash, 

ularning iqtisodiy tizimdagi o‘rnini to‘g‘ri belgilash barqaror rivojlanishning muhim omillaridan biridir. Tadqiqot 
natijalari shuni ko‘rsatadiki, bozor infratuzilmasining yetarlicha rivojlanmaganligi iqtisodiy subyektlar faoliyatida 
noaniqliklar, tranzaksion xarajatlarning ortishi va resurslardan foydalanish samaradorligining pasayishiga olib 
kelmoqda. 

Shuning uchun ushbu sohani takomillashtirish uchun institutsional asoslarni mustahkamlash, moliyaviy, 
axborot, savdo va mehnat bozoriga oid infratuzilma obyektlarini modernizatsiya qilish, raqamli texnologiyalarni 
keng joriy etish, hamda infratuzilma obyektlariga xususiy sektor ishtirokini oshirish dolzarb ahamiyatga ega. 
Bundan tashqari, bozor infratuzilmasining funksional samaradorligini oshirish maqsadida davlat tomonidan 
aniq huquqiy-me’yoriy baza yaratilishi, ularning faoliyati ustidan monitoring tizimi yo‘lga qo‘yilishi va xalqaro 
tajribalarni hisobga olgan holda institutlararo hamkorlik kuchaytirilishi zarur. Shu asosda iqtisodiyotda barqaror 
va raqobatbardosh muhit shakllanadi.

